Tema: Vind jou rus in die goeie leiding van God, jou Herder.

Vooraf sang
Ps65-1:1, 3,4

Ontmoetingsdiens

Intreelied: Lied 159: 1, 2

Votum

Seén;

Loflied Ps 66-1:1, 7, 9

Ons bely ons geloof met die 12 Artikels.

Verootmoedigingsdiens
Wet: Fokus op Eerste gebod
Sondag 34, vrae 93, 94 en 95
Sing Ps 99-1: 1, 3,5

Gebed

Woorddiens
Skriflesing Psalm 23

Teks: Psalm 23: 2
Sing Lied 255: 1, 2;
Woordverkondiging

Antwoorddiens

Sing Ps 23-4: 1

Liefdegawes

Bevestig ouderlinge

Sing Ps 20-1: 2 (mel Sb 18-6)
Seén

Amenlied Sb 13-3.

Ons is besig met 'n kort reeks preke uit Psalm 23. In vers 1 het ons gefokus op die
metafoor van die herder en wat dit vir ons beteken wanneer ons bely dat God ons Herder
is. Hoe volkome sy sorg vir ons is en dat ons ook moet leer om vergenoegd te wees met
wat Hy ons gee.



Geliefde brs. en srs. en kinders

Die van ons wat bevoorreg was om verlof te kon neem en 'n bietjie te rus na verlede jaar
se harde werk en gejaagde lewe, kan getuig hoe goed en lekker dit vir ons was. Om net
tot rus te kom. Om nie die spanning en druk van al jou verantwoordelikhede te ervaar nie
en tyd vir jouself en jou familie te hé, was 'n wonderlike belewenis. Dis asof mens in n
ander wéreld kon leef — al is dit net vir 'n week of twee.

En nou het 2015 aangebreek en almal is terug by die werk. Die skole en universiteit het
weer begin en ons sé vir mekaar: “ja, die “rat race”, die rotteresies het begin”. Kinders:
wanneer die grootmense praat van 'n “rat race”, dan bedoel hulle daarmee die gejaagdheid
van die lewe en die druk van al 'n mens se werk is nou weer op jou! Nou is daar nie tyd vir
rus nie, nou moet ons vinnig maak. Vroeg opstaan, regmaak vir skool en werk! Sport en
kultuuraktiwiteite van vroeg tot laat! Vol programme, laat by die huis kom, moeg wees en
min tyd vir mekaar!

Geliefdes, wat sou dit dan vir ons beteken as ons saam met Dawid in Psalm 23: 2 bely:
Die Here is my Herder, “Hy laat my neerlé in groen weivelde; na waters waar rus is, lei Hy
my heen”? Sien jy die rustige prentjie in jou geestesoog? Skape wat rustig |é op groen
gras langs 'n stil en rustige stroompie? Kom ons wys gou vir ons kinders hoe lyk die
prentjie van psalm 23: 2. (herder = skaapwagter)

Brs. en srs. en liewe kinders: dit is wat die Here vir jou belowe vir 2015 en daarom is die
boodskap vandag: Vind jou rus in die goeie leiding van God, jou Herder.

Wat is hierdie “waters van rus” en die “groen weivelde” waarvan ons Herder hier praat?
Vier sake word aangewys! Hierdie rus geliefdes dui eerstens op liggaamlike rus, tweedens
op emosionele rus, derdens op geestelike rus en ook — as ons dit in konteks van vers 6
lees laastens op ewige rus — die ewige lewe.

Die Here het van die begin af geweet dat ons in hierdie lewe rus gaan nodig hé. Daarom
het Hy reeds met die skepping voorsiening gemaak vir rus. Hy het ses dae geskep waarop
ons moet werk en een dag waarop ons moet rus.

Kinders: watter dag het die Here vir ons gemaak om te rus? Ja, Sondag is die rusdag, né!

In Ou Testament is die rusdag die “Sabbat” genoem. Die woord Hebreeuse word “Sabbat”
beteken eenvoudig “rus”. Dit is die mens se rusdag. Die Here het ook in die Ou Testament
hierdie opdrag tot rus vasgelé met ander wette. So is daar beveel dat daar elke sewende
jaar 'n Sabbatsjaar sou wees waarin niemand gewerk het nie. Die Here het belowe dat Hy
op die sesde jaar 'n buitengewone groot oes sou gee sodat die land en die mens in die
Sabbatsjaar kan rus. En dan was daar ook na 'n siklus van 7 maal 7 jaar, met ander
woorde elke 50 jaar, 'njubeljaar, 'n feesjaar. Dan het mense sekere vryhede teruggekry bv.
as hulle skuld gehad het of grond verloor het — dan het hulle teruggekry.



Geliefdes, die Here het vir ons een dag spesiaal gemaak om te rus! Nie om die Sondag te
sien as 'n dag vol wette van wat jy nie mag doen nie, maar as 'n heerlike gawe van God, n
genadige voorsiening van rus — nee meer nog — 'n heerlike opdrag van ons Herder om te
rus! Ons moet op Sondag by “waters van rus” en “groen weiveld” uitkom! Liggaamlike rus
en geestelike voeding! Dit is wat die Here vir ons gee.

Brs. en srs. en kinders, as ons in 2015 hierdie rus van God te midde van ons rotteresies
wil ervaar, dan moet ons Sondae die rus wat ons Herder ons bied, gebruik. Wanneer ek
op Sondag liggaamlik rus en myself geestelik voed met die Woord van die Here, kry ek die
innerlike krag en vrede om die res van die week — te midde van my harde en vinnige lewe
— God se rus te ervaar. Indien ek nie Sondag rus nie word die rotteresies vir my te veel en
verwoes dit my gesondheid en my geestelike lewe.

Gedurende die week kan ek ook elke dag so 'n rusverposing by God se “rustige waters en
groen weiveld” geniet wanneer ek my stiltetyd met God deurbring. Dis mos daar in my
persoonlike omgang met die Here in gebed en met sy Woord, waar ek hierdie rus ontvang
— al is die dag hoe besig en druk!

Geliefdes, ons Herder het gesorg vir rus — kom ons hardloop nie verby die waters van rus
en die groen weiveld omdat ons dink daar is ander dinge wat belangriker is as Sondag se
rus en as ons daaglikse omgang met die Here nie! Dit is na hierdie waters van rus en
groen weiveld waarheen die Here jou ook hierdie jaar sal lei en vir hou rus sal gee.

Maar hierdie rus gaan ook tweedens om geestelike rus! Wanneer ons Here Jesus in
Matteus 11: 28 — 29 sé: “Kom na my toe almal wat vermoeid en belas is en Ek sal vir julle
rus gee” dan gaan dit om ons geestelike rus. Die feit dat Jesus vir ons sonde aan die kruis
betaal het en dat ons nie meer die las van skuld voor God hoef te dra nie! Dit is ware rus!
Om te weet ek gaan nie gestraf word nie. Ek is met God versoen en daar is vrede tussen
my en God. Dit beteken nie dat ons nie daagliks nog sonde doen nie, maar dat daar vir
ons vergifnis is! Ek hoef nie en ek mag nie dat my skuldige gewete voor die Here vir my 'n
las wees nie! Ek het die wonderlike en sekere wete dat vir al my sonde betaal is!

Geestelike rus beteken ook sekuriteit! Skape wat onveilig voel en alleen gelos word in die
veld gaan |€ nie rustig nie — hulle voel die gevaar aan en maal rond! Die gevaar van die
leeu of die wolf wat kom ons te vang en te verskeur. Wie is dit? Die Satan wat ons lewe
met sy geweld wil verwoes! Vir hom hoef ons en mag ons nie bang wees nie — want by
Christus is ons veilig! Hy het die Satan aan die kruis oorwin en niks kan ons ooit weer uit
ons Herder se hande ruk nie!

Waters van rus en groen weiveld beteken dus ook geloofsekerheid! Dat ek weet ek is in
Christus gered en dat my lewe by Hom veilig is. Ons Here Jesus is nie meer liggaamlik by
ons nie — maar Hy het die Heilige Gees gestuur om by ons te kom bly. Geliefdes, die
Heilige Gees is in hierdie opsig ook ons Herder. Hy lei en leer ons en bevestig die
waarheid van ons verlossing en geloof aan ons —daarom het ons geestelike rus en
sekuriteit!



Hierdie rus, geliefdes, beteken in die derde plek ook emosionele rus! Want die vraag is
nou: sé nou maar 2015 hou vir my baie swaar en slegte dinge in? Sé nou maar daar wag
vir my in hierdie jaar 'n geweldige beproewing? Dalk beleef jy reeds so 'n groot beproewing
in jou lewe. Dat dit vir jou voel asof jy nie rus en vrede kan kry nie! Dalk n beproewing
soos siekte, werksverwante probleme, familieprobleme oor ouers of kinders of wat ook al
jou lewe nou oorheers!

Waar vind ek rus as ek nie nou by waters van rus is en op 'n groen weiveld kan Ié nie?
Dan vind ek my rus in God se goeie leiding. Kyk mooi na vers 2. Dawid sé: die Here lei
my na groen weivelde en waters van rus. Die Herder is dikwels genoodsaak om met sy
skape van een plek na 'n volgende te trek. Dan trek ons weg van rustige waters en groen
weiveld op paaie waar dit nie altyd lekker rustig en veilig is nie. Dikwels neem die Here my
ook op paaie oor berge met gevaarlike afgronde en plekke waar ek moeilik moet klim oor
versperrings en hindernisse — die beproewings van die lewe.

Dikwels is dit ook so dat ek nie einde van hierdie moeilike pad kan sien nie! Alles lyk so
donker, gevaarlik en onseker. Ek word bang! Dan geliefdes, vertrou ons op die leiding van
ons Herder. Dan vertrou ons op sy teenwoordigheid! Hy is hier, Hy ken die pad, Hy weet
waarheen ons op pad is! Hy weet waar is die volgende lappie groen gras en rustige
stroompie water!

Ja, dan vind ek my emosionele rus in die leiding van God! Dan maak ek my tevrede met
die wete dat die Here nie moedswillig is nie met hierdie pad waar op ek nou is nie. Dat Hy
nie besig is om my te straf nie — maar dat Hy met my op pad is na 'n beter plek! Dat Hy dit
nodig as vir my geestelike groei dat ek nou bietjie moet swaarkry — maar Hy is altyd by my
— sy herderstaf lei my en sy stok beskerm my! Daarin vind ek rus!

In die laaste plek geliefdes, is hierdie rus van vers 2 ook die rus van die ewige lewe! Ons
Herder lei ons deur hierdie lewe. 'n Lewe en 'n pad wat vanweé die sondegebrokenheid
van ons bestaan nie altyd 'n maklike lewe is nie. Maar ons Herder belowe ons iets beters!
Hy belowe ons 'n lewe na die dood van ewige waters van rus en ewige groen weivelde! 'n
Plek waar daar nie meer sonde is nie, nie meer verdriet of hartseer nie, nie meer ellende
en seerkry nie, nie meer werk as straf en beproewing nie — maar ewige, ewige vreugde en

rus!

Geliefdes, kom ons betree dan hierdie nuwe lewensjaar en maak Psalm 23 vers 2 ook
elkeen van ons se persoonlike belydenis: Die Here is my Herder, Hy laat my neerlé in
groen weivelde, na waters van rus, lei Hy my heen. Maar kom ons leef ook volgens hierdie
belydenis en ons volg die Here ons Herder na waters van rus en groen weivelde.

Amen



